
Суфизм бул Исламдагы мистикалык багыт, ал окуу 

катары жана рухий практика катары киргизилген, ошон-

дой эле руханий жан дүйнө менен күрөшүүгө багытталган. 

Руханий тарбия берүү, суфизмдин жолдоочуларынын жа-

шоо образы жана аларды бириктирүү классикалык мусул-

ман философиясынын негизги багыттарынын бири болуп 

саналат. Азыркы учурда, суфизм ислам мамлекеттеринин 

турмушунда маанилүү саясий жана диний ролду ойноп жа-

тат. Макалада Борбордук Азия элдерине мүнөздүү болгон 

орто кылымдардагы диний-мистикалык, рухий-филосо-

фиялык феномендин (суфизмдин) пайда болуусунун өбөлгө-

шарттары, анын этимологиясы жөнүндөгү ар кандай пи-

кирлер, тарыхый булактары, суфий аалымдары, суфизмдик 

агымдар жана өнүгүү этаптары илимий жана тарыхый-

философиялык проекцияда каралган. 

Негизги сөздөр: суфизм, перипатетизм, антик фило-

софиясы, рационализм, иудаизм, ислам доктринасы. 

Суфизм это мистическое направление в исламе, вклю-

чающее как учение, так и духовные практики, направлен-

ные на борьбу человека с сокрытыми душевными пороками 

и духовное воспитание личности, образ жизни последова-

телей суфизма и их объединения одно из основных направ-

лений классической мусульманской философии. В настоя-

щее время суфизм продолжает играть важную политиче-

скую и религиозную роль в жизни исламских государств. 

Суфизм вдохновлял своих последователей, раскрывал в них 

глубинные качества души и сыграл большую роль в разви-

тии эстетики, этики, литературы и искусства. В статье 

расматривается социокультурная и историко-философ-

ская сущность суфизма, условия появления религиозно-мис-

тического, духовно-философского феномена (суфизма), ха-

рактерного для народов Центральной Азии в средние века, 

его этимология, исторические источники, учёные и тече-

ния суфизма, а также этапы развития рассматриваются 

в научной, и историко-философской проекции. 

Ключевые слова: суфизм, перипатетизм, античная 

философия, рационализм, иудаизм, доктрина ислама. 

Sufism is a mystical trend in Islam, which includes both 

teaching and spiritual practices aimed at combating hidden 

spiritual vices and spiritual education of the individual, the way 

of life of the followers of Sufism and their association is one of 

the main directions of classical Muslim philosophy. At present, 

Sufism continues to play an important political and religious 

role in the life of the Islamic States. Sufism inspired its followers, 

revealed in them the deepest qualities of the soul and played a 

major role in the development of aesthetics, ethics, literature 

and art. The article examines the socio-cultural and historical-

philosophical essence of Sufism, the conditions for the emergen-

ce of a religious-mystical, spiritual-philosophical phenomenon 

(Sufism) characteristic of the peoples of Central Asia in the 

Middle Ages, its etymology, historical sources, scholars and 

trends of Sufism, as well as the stages of development are consi-

dered in a scientific, historical and philosophical projection. 

Key words: sufism, peripatetism, ancient philosophy, 

rationalism, Judaism, the doctrine of Islam.  

Суфизмди таанып-билүүнүн теориясына талдоо 

жүргүзүүгө киришүүдөн мурда анын пайда болуу 

тарыхына, эволюциясына жана өнүгүүсүнүн негизги 

этаптарына кыскача токтоло кетүү зарыл, Көпчүлүк 

ата-мекендик, жакынкы  жана алыскы чет өлкөлүк 

дин изилдөөчүлөр суфизмди исламдын өз алдынча 

агымы катары VII кылымдын аягында, VIII кылым-

дын баш чендеринде пайда боло баштаган деп эсепте-

шет. Буга мисал катары XII-XII кылымдардагы су-

физмдин көрүнүктүү өкүлү Фаридиддин Аттордун 

“Тазкират-ул-авлиесунан” (ыйыктардын өмүр баяны) 

төмөнкү аңгемени мисал келтирүүгө болот. Мухам-

мед пайгамбардын мезгилинде жашаган жана төө кай-

тарган Увайс жөнүндө Курандын бир бабында мын-

дай деп жазылган: “Мухаммед пайгамбар дүйнөдөн 

өтөр алдында сырт кийимимди (хирка) Увайска бер-

гиле деп Умар менен Алиге керээз калтырган. Себеби, 

Мухаммед менен Увайс эч качан кездешпесе да төөчү 

https://ru.wikipedia.org/wiki/%D0%98%D1%81%D0%BB%D0%B0%D0%BC%D1%81%D0%BA%D0%B0%D1%8F_%D1%84%D0%B8%D0%BB%D0%BE%D1%81%D0%BE%D1%84%D0%B8%D1%8F
https://ru.wikipedia.org/wiki/%D0%AD%D1%81%D1%82%D0%B5%D1%82%D0%B8%D0%BA%D0%B0
https://ru.wikipedia.org/wiki/%D0%98%D1%81%D0%BB%D0%B0%D0%BC%D1%81%D0%BA%D0%B0%D1%8F_%D1%8D%D1%82%D0%B8%D0%BA%D0%B0
https://ru.wikipedia.org/wiki/%D0%98%D1%81%D0%BB%D0%B0%D0%BC%D1%81%D0%BA%D0%B0%D1%8F_%D0%BB%D0%B8%D1%82%D0%B5%D1%80%D0%B0%D1%82%D1%83%D1%80%D0%B0
https://ru.wikipedia.org/wiki/%D0%98%D1%81%D0%BB%D0%B0%D0%BC%D1%81%D0%BA%D0%BE%D0%B5_%D0%B8%D1%81%D0%BA%D1%83%D1%81%D1%81%D1%82%D0%B2%D0%BE

пайгамбарды өз насаатчым деп эсептеген, аны үлгү 

катары туткан. Суфизм исламдын негизинде пайда 

болгон жана анын доктриналары ислам дининин 

ыйык китеби Курандын догматтарына, Мухаммед 

пайгамбардын хадисттерине негизделген. Ошол эле 

учурда суфизмге башка диндер жана мусулман дини-

не чейинки ишенимдер да өз таасирин тийгизбей кой-

гон эмес [9, 15-17-бб.]. 

Суфизмдин социалдык маани-маңызына жана 

идеологиялык негиздерине баа берүү боюнча гана 

эмес суфи жана тасаввуф түшүнүктөрү боюнча да та-

лаш-тартыштуу пикирлер арбын. Суфизмди жана ага 

байланышкан маселелерди изилдөөгө алышкан көп-

чүлүк окумуштуулар “суфи” термини араб тилиндеги 

“суф” (жүн) сөзүнөн келген, ал эми “тасаввуф” жүн-

дөн токулган кийим кийген деген маанини билдирет 

деп белгилешет. Башка бир изилдөөчүлөр “суфи” сөзү 

гректин “софия” сөзүнөн келген деген пикирди кар-

манышат. Чыгыштын улуу философу, врач-энцикло-

педист Абурейхан Беруни (973-1049-жж.) мындай деп 

жазган: “Суфи грек тилинен которгондо “акылман-

дык” деген маанини билдирет. Бул тилде философ-

торду “файласупа” б.а. “акылмандыкты сүйүүчү” деп 

аташат”. 

Үчүнчү бир изилдөөчүлөр суфилер Каабада (му-

сулмандардын сыйынуучу жайы) жашаган уруулар 

болгон деп  эсептешет. Алар ыйык жерлерди тазалоо 

менен алек болушкан. Бул тууралуу Аби Яькуб Юсуф 

бинни Исо бинни Абдурахман ибни аз-Зиет мынтип 

жазат. Ибн Форис: “Савфаттар ислам пайда болгонго 

чейин, б.а. варвардык мезгилдерде Каабада жашап, 

сыйынуучуларга жетекчилик кылышкан, аларга баш-

көз болушкан”,-деп айткан. Алар дайыма намаз оку-

шуп, сыйынышып эң таза аскеттер катары эсептелиш-

кен. 

Төртүнчүлөрү суфи сөзү арабдардын суфа (бий-

ик көтөрүлгөн таш, таш урчугу) сөзүнөн келип чык-

кан деп жазышат, бул жерге Мухаммедди угуш үчүн 

анын достору жана жан-жөкөрлөрү чогулушкан. 

Иран окумуштуусу, доктор Эхсонуллах Истахри 

“Усули Тасаввуф” (суфизмдин принциптери) ките-

бинде Абулкасым Жоруллох Махмуд  ибн Омар аз-

Замахшаринин төмөнкүдөй пикирин келтирет. Суфи-

лер “суфон” же “савфон” деп аталган уруулар, алар 

Каабада кызмат кылышып, аскеттик мүнөздө жашаш-

кан жана өздөрүнүн үлгүлүү жүрүм-турумдары менен 

өзгөчөлөнүшкөн. Бул уруулар диний каада-салттарды 

жана жоболорду сактоосу боюнча Мухаммед пайгам-

бардын жан-жөкөрлөрүнө окшош болушкан. “Суфон” 

же “савфон” уруулары сыйынуучуларды Арафат тоо-

сунда тосуп алышып, Каабанын өзүнө чейин узатып 

келишкен”. 

Башка бир изилдөөчүлөр “суфи” термини (сафо) 

же (таза сафо) сөздөрүнөн келип чыккан деп айтышат. 

Суфизмдин тарыхын мыкты билген белгилүү 

теоретик, “Рисолат-ул-Кушейрия” трактатынын авто-

ру Абулкасим Кушейри суфи сөзүнүн түрдүүчө тү-

шүндүрмөлөрү тууралуу сөз кылат. Ал изилдөөчүлөр-

дүн суфи термининин жогоруда аталган сөздөрдөн 

келип чыгуусун четке кагат. Кушейринин пикири бо-

юнча “суфи” аталыш же башка бир терминдерден ке-

лип чыккан сөз сөз эмес, ал лакапка айланган ат (про-

звище). Бул боюнча ал мынтип жазат: “Бул ат менен 

адамдардын тобу аталат. Мисалы, суфи (фалон суфи 

аст) деп бир адамды да, алардын тобун да (мутасавву-

фа) түшүнүүгө болот. Суфи болгон адам мутасаввуфа 

деп аталат. Суфи деген ат же ал келип чыккан сөз араб 

тилинде кездешпейт. Демек аны лакап ат деп айтуу 

чындыкка жакын келер эле” [12, 7-б.]. 

Кушейри суфи сөзү жүндү билдирген “суфи” , ал 

эми тасаввуф жүндөн токулган кийим кийген деген 

пикирлер боюнча мындай дейт: “Тасаввуф” “такама-

са” сыяктуу жүндөн токулган кийим кийген дегенди 

билдирет деп туура эмес айтылган, булар (суфилер) 

жүн кийим кийишкен эмес” [12, 7-б.]. 

Абулкосим Кушейри суфи (суффа-жерден көтө-

рүлүп турган таш), б.а.  Мухаммед пайгамбардын кол-

доочулары жана жан-жөкөрлөрү намаздан кийин чо-

гулуучу жерден көтөрүлүп чыгып турган таш деген 

пикирди да четке кагат [12, 7-б.]. 

Кушейри суфи сөзү (сафо-тазалык), (сафи аввал-

жакынкы катар), б.а. Аллага жакын адамдар деген пи-

кирге да кошулбайт. Анын ою боюнча бул сөз суфи 

сөзүнүн этимологиясына туура келбейт.   

Жыйынтыктап айтканда, Кушейри суфи сөзү ат, 

аталыш же башка сөздөрдөн келип чыккан деп айт-

кандардын баарынын пикирине каршы чыгат жана 

суфи лакап ат деп бекемдейт.  

Абурейхан Беруни суфи грек тилиндеги “софия” 

деген сөздөн келип чыккан деп эсептөө менен мынтип 

жазат: “Айрым мусулман ойчулдары суфийлердин 

пикирлерине кошула башташканда кээ бир түшүнбө-

гөндөрү аларды ушундай ат менен аташкан жана ча-

малап эле аны араб тилиндеги ас-суффа сөзү менен 

байланыштырышкан да суфийлерди Мухаммед 



 

 

   

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 2, 2021 

  

177 

 

 

 

 

DOI:10.26104/NNTIK.2019.45.557 

пайгамбардын мезгилиндеги асхоб-ас-суффа деп 

эсептешкен. Бара-бара бул сөздү туура эмес айтуу 

менен аны суфи сөзүнөн келип чыккан, б.а. “эчкинин 

териси” деген маанини түшүндүрөт деп кабыл 

алышкан” [1, 75-б.].   

Беруни өз пикирин бекемдөө үчүн газневиддер-

дин мезгилинде жашаган акын Абул Фатха ал-Бусти-

нин сөзүн мисал келтирет. Ал акын да “суфи” ас-суфи 

(жүн) сөзү менен эч кандай байланышпайт деп эсеп-

төө менен мындай деп жазат: “Эзелтен эле адамдар 

“ас-суфи” сөзүнүн ас-суф деген сөздөн келип чыккан-

дыгы тууралуу ар түрдүү пикирлерди айтып келиш-

кен, талашып-тартышышкан. Бул сөздү мен ак ниет 

жана чынчыл уланга жана ага да ошондой эле мүнөз-

дө мамиле жасоо менен байланыштырамын да ал улан 

ас-суфи деген атка ээ болгон деп эсептеймин” [2, 76- 

б.]. 

П.Позднев “Мусулман дүйнөсүндөгү мусулман-

дар” китебинде Чыгыштын жана Батыштын Чыгыш 

таануучуларынын “суфи” сөзүнө карата түшүндүрмө-

лөрүн мисал келтирүү жана аларга баа берүү менен 

мындайча жазат: “Суфи сөзү чындыкты тапкан жана 

аны сүйгөн акылман адам, дервиш дегенди чагылды-

рат. Демек, “суфи” сөзү жогоруда аталып өткөндөргө 

караганда дервишчиликтин башкы идеясын, жок эле 

дегенде анын ички мазмунун билдиргенге жакын" [3, 

85-б.]. 

Доктор Эхсонуллох Истахри “Усули тасаввуф” 

аттуу эмгегинде суфи сөзүнүн ар түрдүү маанилери-

не, ага ар түрдүүчө түшүндүрмө берилишине токто-

лот жана Кушейринин бул сөздүн ас-суф (жүн) деген-

ден келип чыкпаган деген пикирине төмөнкүчө кар-

шы чыгат: “Кушейринин бул сөзү чындыкка кош-

пойт, себеби көпчүлүк бай адамдар кымбат баалуу 

кийимдерди кийишкен. Ал эми бул дүйнөнүн жыргал-

чылыгынан кечишкен (тавоноии ботини) дервиштер 

адамдын денесине жакшы отурбаган одоно жана ко-

пол тигилген  жүндөн токулган кийимдерди кийиш-

кен. Мындан улам “суфи” жүн сөзү менен түздөн-түз 

байланышкан деп божомолдоого болот”. Бул пикирди 

орто кылымдагы мусулман Чыгышынын белгилүү 

ойчулу Ибн Халдун да колдойт. Ал Кушейринин пи-

кирлерин четке кагуу менен мынтип жазат: “Суфи” 

суф сөзүнөн келип чыккан, себеби алар кымбат баа-

луу кийимдерди кийүүдөн баш тартышып, жүндөн то-

кулган кийим-дерди кийишкен” [12, 8-б.]. 

Биздин оюбузча, “суфи” түшүнүгүнүн келип чы-

гышы боюнча айтылган көптөгөн пикирлердин ичи-

нен суфинин лакап ат экендиги тууралуу болжолдо-

гон Абдурейхан Беруни жана Абулкасым Кушейри-

нин ойлору чындыкка жакын. Бул ойчулардын пикир-

леринен башка дээрлик бардык божомолдор объек-

тивдүү эмес, себеби, биринчиден, алардын ба-сымдуу 

көпчүлүгү суфизмди ислам дининин окуусу менен 

байланыштырууга, тасаввуф менен исламды жакын-

даштырууга аракет жасашкан.  

Экинчиден, Беруни менен Кушейринин өмүрү, 

чыгармачылыгы орто кылымдын алгачкы мезгилде-

рине туура келгендиктен да алардын пикирлери 

башка авторлордун божомолдоруна салыштырмалуу 

чындыкка жакындай туюлат. 

Үчүнчүдөн, Абдурейхан Беруни өз мезгилинин 

улуу ойчулдарынын жана энциклопедисттеринин би-

ри болгон. Анын ошол мезгилде кеңири таралган су-

фий окуусу менен башкаларга караганда жакындан 

тааныш болгондугу күмөн санатпайт. Ал эми Абул 

Касым аль-Кушейри болсо өз эмгектеринде Куран жа-

на суннага азыраак кайрылып, суфий трактаттары-

нын маани-маңызын ачууга көбүрөөк аракет жасаган 

[4, 12-б.]. 

Биздин пикирибизче, “суфи” термининин ас-су-

фи – жүн сөзүнөн келип чыкпагандыгын колдоонун 

төмөнкүдөй себептери бар: 

1) Айрым мусулман ойчулдарынын суфи сөзүнө 

туура эмес түшүндүрмө берүүсүн алардын суфи окуу-

сун мусулман дининин догматтарына жакындашты-

рууга болгон аракети катары түшүнүүгө болот. 

2) Бизге белгилүү болгондой, тасаввуф түрдүү 

тармактарга ажырай баштаган мезгилдерде бул тар-

мактардын көрүнүктүү өкүлдөрү өздөрүнүн өзгөчө 

мектептерин түзүүгө аракет жасаша башташат да, на-

тыйжада суфизмдин ичинде түрдүү багыттар жана 

агымдар пайда болот.     

Белгилүү Чыгыш таануучу, академик В.В. Бар-

тольд башка диндердин жана мусулман динине чей-

инки агымдардын суфизмге тийгизген таасирлери 

тууралуу мындайча жазат: “Формалдуу түрдө Куран-

га жакын тургандай, ага ишенгендей жана анын сөз-

дөрүн үстүртөдөн болсо да түшүнгөндөй болгону ме-

нен суфийлер, чындыгында, мусулман динине чейин-

ки ишенимдерге бир топ жакын болушкан. Суфийлер-

дин Кудайга болгон ишенимдери антикалык филосо-

фиянын, неоплатончулардын жана неопифагорчулар-

дын көз караштарына жакын. Ошондой эле, 

суфийлердин ишенимдеринин Батыштагы еврей каба-

ласы жана буддизм, жалпысынан Чыгыштагы 

индустук дервишчиликтин өзгөчө белгиллери менен 

да окшошуп кеткендиги байкалат” [5, 115-б.]. 

X-XI кылымдарда суфизм Ирактан, Сириядан 

Хорасан, Мавераннахр жана башка аймактарга кеңи-

ри таркалат.  

Түрк элдеринде ислам дининин жайылуусу көп-

төгөн кылымдардан кийин натыйжалангандыгы бел-

гилүү. Бул процесс жалпысынан алганда үч жол аркы-

луу ишке ашкан. Биринчиси, мусулман арап аскерле-

ринин түрк элдери жашаган аймактарга жортуулдары 

(фетх) жасап, ал жерлерге үстөмдүктөрүн орнотуу 

менен ислам дини бул аймактарда тааныла баштаган. 

Экинчиси, мусулман араптар менен түрк элдеринин 

ортосундагы соода карым-катнаштар ислам динин 

кабыл кылынышына шарт түзгөн. Үчүнчүсү, суфизм 

аркылуу түрк элдеринин исламга болгон сезимдерди 

артып, анын маани-маңызын түшүнүшкөн. Жогоруда-

гы эки жол аркылуу алгач бир экиден бул динди ту-

тунгандар пайда боло баштаса, суфизм жолу менен 

мусулман болгондордун саны өтө тездик менен өс-

көн. 

Убакыттын өтүшү менен түрк элдери жашаган 

аймактардан дагы жүздөгөн суфийлер пайда болуп, 

алар элдин бардык катмарына үгүт иштерин жүргү-

зүшкөн. Алар көчмөн болуп жашаган түрк уруула-

рына чейин барышып, ислам динин түшүндүрүшкөн. 

Күндөн-күнгө бул жаатта ийгиликтерге жетишкен. 

Ошол эле учурда алар, түрктөр жашаган Хорасан 

жана Мавераннахр чөлкөмдөрүн, ислам дүйнөсүнүн 

суфизм борборуна айландырышкан. 

Суфизм аркылуу көптөгөн эл ислам динин жак-

тырышып мусулман болушкан. Мында бул динди 

үгүттөгөн жана анын буйруктарын жан-дили менен 

жашоого аракет кылган суфийлердин салымы чоң 

болгон. Алар динге байланыштуу жоболорду так ат-

карышкан. Адеп-аклактык жүрүм-турумдары менен 

үлгү болушкан. 

Мына ошондуктан түрк элдеринде ислам динин 

жайылуу баскычтарын изилдеп далилдөө үчүн сөзсүз 

түрдө суфийлердин ордун дагы эске алуу зарылчылы-

гы бар экендиги талашсыз. Түрк элдеринде ислам ди-

нин жайылуусундагы үч жолду кыскача ушундайча 

баяндамакчыбыз. 

Суфийлер элдин психологиясын жакшы билиш-

кен. Жашоонун ар-кандай шарттарына адаптация бо-

ло алышкан. Элге динди жөнөкөйлөтүп түшүндүрүш-

көн. Үгүт иштеринде жөнөкөй жана сылык мамиледе 

болушкан. 

Түрк элдери жашаган Хорасан жана Маверан-

нахр аймактарында VIII кылымдан баштап суфизм 

аракеттери ортого чыга баштаган. Бул жерлерде жа-

шаган адамдар көбүнчө суфизмден таасирленип му-

сулман болушкан. Мындай болушунун себептеринин 

бири катары, түрк элдеринин мурдатан бери ишенип 

келишкен мистик мүнөзгө ээ болгон ишенимдеринин 

суфизмге жакын болушу көрсөтүлгөн. Ошондуктан 

алар суфизмге ыктай башташкан. Кээ бир булактарда 

алгач мурдагы шаман жана акындардын ордун “баб” 

жана “ата” деп таанылган дербиштер ала баштаган-

дыгы айтылат. 

Түрк элдерине ислам динин сүйдүргөндөр сая-

катчы суфийлер болгон. Булардын ичинде Халлаж 

Мансур (856-922) маанилүү орунга ээ. Ал беш жыл 

бою түрк элдери жашаган аймактарда саякат жасап, 

элге исламды жана Аллахка болгон сүйүүнү түшүн-

дүргөн. 

Кыргыздардын ислам динин кабыл кылууларын-

да дагы суфийлердин таасири болгон. Кыргыздар 

Халлаж Мансурду жакшы таанышкан. Мына ошон-

дуктан ага байланыштуу маалыматтар санжыраларда 

дагы айтылып келген. Кээ бир маалыматтарда ал кыр-

гыздардын атасы деп белгиленген. Бул маалыматтар-

дын чындыгы тарыхый негиздерге туура келбесе дагы 

кыргыздардын Халлаж Мансур сыяктуу чоң суфий-

ден кабардар болуулары, бул нерсени жүздөгөн жыл-

дар бою оозеки түрдө сактап келгендиктери, алардын 

суфизмге жакын болгондуктарынан кабар берет. Та-

рыхый маалыматтарга караганда Халлаж Мансур 903-

жылдардан кийин ислам динин үгүттөө үчүн Чыгыш 

Туркистанга барып бул жерлерде түрк элдерин ислам 

динине чакырган. Ошол учурда кыргыздар менен жо-

лугушу да  ыктымал. 

Түрк элдеринин ислам динин кабыл кылуула-

рында кожо Ахмад Яссавийдин (1093-1166) таасири 

чоң болгон. Ал динге кылган кызматтары үчүн “Тур-

кестандын пири” деген наамга ээ болгон. Аны жолдо-

гондор Яссавийлик деген жол менен (тарикат) XV кы-

лымда Накшыбендийлик жолунун чыгышына чейин 

түрк элдерине чоң кызматтарды кылышкан. 

Чындыгында, суфизм тууралуу бирдиктүү бир 

идеологиялык агым катары сөз кылууга жарабайт, се-

беби анын ар бир өкүлү суфизмдин тигил же бул агы-

мына тиешелүү болгон, ич ара айрым пикир келиш-

пөөчүлүктөр да келип чыгып турган. Бул тууралуу   

Фаридиддин Аттор “Тазкират-ул-авлие” чыгармасын-

да төмөнкүчө кызыктуу ойду айткан: “Ыйыктар (су-

фийлер) ар түрдүүчө болот: бирөөлөрү билимге кы-

зыкса, башкалары Кудайга сыйынуу менен гана чек-

телишет, дагы бирөөлөрү сүйүүгө кызыгышат, ай-

рымдары көп кызыкчылыктарды алып жүрүшөт, 

түшүнүгү начарларынын анык бир кызыккан нерсеси 

да дээрлик жок” . 

Суфийлердин арасында кембагал дервиштер, 

шейх-дыйкандар, кол өнөрчүлөр, малчылар, акындар 

ж.б. болгон. Мистиктердин дегээли ар кандай болгон, 

бирок, жалпысынан алганда, алар акыл-эстүү адам-

дардан кескин айырмаланып турат. Кээде аларды өз-

дөрүнөн башка эч ким түшүнбөйт, аларды коңушу жа-

шагандары да түшүнө алышпайт жана кандайдыр дең-

гээлде күнөөлөшөт [8, 366-б.]. 

Жогоруда айтылып өткөндөй, суфизмдин ичин-

де ар кандай мектептер, багыттар жана агымдар пайда 

болгон. XV кылымда кеңири таркалган агымдарга 

гана кыскача токтолуп кетели, алар төмөнкүлөр: 

 

1. Тайфурия – Бистомдук Абу Язида Тайфура 

ибн Исонун аты менен аталып калган. 

2. Жунайдия – бул агым белгилүү суфий Жунай  

Багдади тарабынан негизделген (VIII кылым). 

3. Кубравия - бул агымдын негиздөөчүсү болуп 

Наджмиддин Куро эсептелет.  

4. Кассария – бул Абу Салах Хомдун Кассардын 

(893-жылы дүйнөдөн өткөн) атынан келип чыккан.  

5. Сайери – анын негиздөөчүсү Мерва шаарында 

туулган Абул Аббос Сайери болгон да суфий окуусун 

Мерва шаарына жана ага жакын жайгашкан аймак-

тарга жайылткан.  

6. Нурия – бул багыттын негиздөөчүсү Абул-ха-

сан ан-Нури, ал шейх Сари Сакатинин шакирти бол-

гон.  

7. Кадирия – негиздөөчүсү Абулкадыр Гелони 

же Желони (1166-жылы дүйнөдөн өткөн).  

8. Сахли агымы шейх Сахл бини Абдуллох 

Тустари тарабынан негизделген.  

9. Халладжия – ал алгачкы мезгилдердеги су-

физмдин көрүнүктүү өкүлү Хусейн М ансур Халлад-

ждын (858-922) аты менен аталып калган.  

10. Неьмотуллохи XIV кылымдагы  кеңири тар-

калган жана белгилүү болгон суфий агымдарынын 

бири болуп саналат.  

11. Бектоши агымы XIV кылымдагы Бектоши 

ажынын атын алган.  

12. Нурбахшия агымы Сайид Мухаммад  ибни 

Абдуллох Каьни Нурбахшынын аты менен аталган. 

13. Сухравардия – бул агымдын негиздөөчүсү 

болуп шейх  Сухраварди эсептелинет. Анын толук 

аты Абу Хивз ибни Мухаммад Шахобиддин Сухра-

варди. Бул агымдын өкүлдөрү суфизмдин жоболорун 

мусулман дининин догматтарына жакындаштырууга 

аракеттенишкен.  

14. Хакими агымы Мухаммад  ибни Хомид тара-

бынан негизделген.  

15. Ясавия агымы Ахмад Ясави тарабынан не-

гизделген (XII кылым).  

16. Мавлавия суфий агымынын негиздөөчүсү 

болуп  XIII кылымдагы тажик элинин көрүнүктүү фи-

лософу жана коомдук-саясий ойчулу, улуу акын 

Жалолиддин Руми эсептелинет.  

Суфизм окуусунун маани-маңызы жана анын 

түрдүү агымдары туурасындагы Нажмиддин Умар 

Насафинин маалыматтары өзгөчө кызыгууну жара-

тат. Ал суфизмди Кудай менен байланышпаган, Му-

хаммад пайгамбардын хадистерин колдогон жана 

бардык нерселерден жүрөктүн, жан дүйнөнүн таза-

лынышы жөнүндөгү илим катары эсептейт. Нажмид-

дин суфизмдин он эки багытын көрсөткөн жана 

алардын он бири мусулман дининин талаптарына 

жооп бербейт деп белгилеген. Булардан улам ал су-

фий агымдарын ислам динине каршы келгендер де-

ген. Умар Нажмиддин төмөнкүдөй диний көз караш-

тарга каршы келген суфий агымдарын санап көрсөт-

көн: Хубия, Авлиеия, Шамрохия, Холия, Абохатия, 

Халаджия, Хурия, Вокеия, Мутаджохилия, Микои-

лия, Илхомия.  

Суфийдин накшбандия концепциясынын негиз-

ги идеялары Абдулхалик Гидждуваниден алынып 

пайдаланылган төмөнкү сегиз принциптен турат: 

1. Хуш дар дам (дем алуу, дем чыгарууну көзө-

мөлдөө); 

2. Назар бар кадам (ар бир кадамын көзөмөлдөө);        

3. Сафар дар ватан (Мекенге саякат жасоо); 

4. Хилват дар анчуман (коомго биригүү, ага жа-

кын болуу); 

5. Ед кард (эстеп калуу); 

6. Бозгашт (кайтып келүү);                  

7. Нигохдошт (өзүн-өзү кармоо); 

8. Еддошт (эстөө, эскерүү). 

Алардын ою боюнча, адам чындыкты өзүнөн 

издөөгө, сырткы көрүнүшү адам болгону менен ички 

дүйнөсүндө кудай болууга тийиш (Ба зохир бо халк, 

ба ботин бо хак). Накшбандийлердин  окуусу боюнча 

суфийлер купуя зикир чалуудан башканы ойлонбой, 

дайыма өзүн кылдат жана этият алып жүрүүгө тийиш. 

Накшбандия агымы купуя зикир чалууга өзгөчө ба-

сым жасагандыгы менен башка агымдардан кескин 

айырмаланат. Алар адам пайдалуу иш менен алек бол-

сун, кол өнөрчүлүк, дыйканчылык кылсын, мал бак-

сын, эл менен чогуу болсун, бирок эч кимге суфийлик 

жашоо образын тандап алууга тоскоолдук жаратпа-

сын дешкен. Бул суфийдин биз сөз кылып жаткан агы-

мынын колдоого алына турган негизги жоболору эле.  

